
Til allsherjar- og menntamálanefndar Alþingis vegna frumvarps til laga um opinber skjalasöfn

Um skil hagsskýrslugagna til Þjóðskjalasafns, sbr. 3. lið 47. gr. frumvarps um opinber skjalasöfn

Í frumvarpi til laga um opinber skjalasöfn er lögð til breyting á lögum um Hagstofu Islands og opinbera 
hagskýrslugerðnr. 163/2007. Lagt er til að breyta 12. gr. laganna á þann veg að breyta 2. og 3. mgr. þannig 
að þær hljóði svo:

„Einvörðungu er heimilt að veita aðgang að trúnaðarupplýsingum til hagskýrslugerðar til frekari 
rannsókna innan eða utan Hagstofunnar þegar persónuauðkenni hafa verið afmáð eða dulin.

Trúnaðargögn til hagskýrslugerðar skulu afhent Þjóðskjalasafni Íslands þegar þau hafa náð 50 ára 
aldri."

Þjóðskjalasafn telur mikilvægt að gera þessa breytingu. Til viðbótar því sem segir í greinargerð safnsins til 
nefndarinnar dags. 3. mars sl. skal þetta tekið fram:

Breyting laga um Hagstofu Íslands árið 2007
Þegar lögum um Hagstofuna var breytt árið 2007 var frumvarpið ekki sent Þjóðskjalasafni til umsagnar. 
Ljóst er að safnið hefði mótmælt 3. og 4. mgr. 12. gr. laganna sem hljóða svo:

Ákvæði laga um skilaskyldu til Þjóðskjalasafns, sbr. 5. gr. laga um Þjóðskjalasafn Íslands, nr. 66/1985, 
gilda ekki um trúnaðargögn til hagskýrslugerðar og þeim skal ekki komið fyrir til geymslu þar.

Hagstofan skal setja sérstakar reglur um öryggi og varðveislu trúnaðargagna, þar á meðal um 
varðveislu eða eyðingu pappírsgagna, hvort eða hvenær skuli eyða tölvugögnum og afmá eða dylja 
auðkenni þess háttar gagna."

Þessar málsgreinar eru brot á þeim meginsjónarmiðum að Þjóðskjalasafn er eina stofnun ríkisins sem 
annast vörslu opinberra gagna til frambúðar og er eina stofnunin sem hefur heimild til að ákveða eyðingu 
opinberra gagna. En það er forsenda fyrir samræmdri varðveislu á gögnum ríkisins. Að ein stofnun ríkisins 
hafi í undanþágu frá afhendingarskyldu trúnaðargagna til ríkisskjalasafns gæti reynst fordæmi sem aðrar 
stofnanir gætu vísað til og farið fram á slíkt hið sama.

Ríkisskjalasöfn varðveita persónugögn frá hagstofum
Á heimasíðum dönsku og norsku hagstofanna er vísað til þess að þær starfi á grundvelli alþjóðlegra 
samþykkta, svo sem viðmiðana Sameinuðu þjóðanna og evrópskra viðmiðanna um hagskýrslugerð.1 En 
þrátt fyrir það skila þær grunngögnum til hagskýrslugerðar til ríkisskjalasafnanna. Og það er meðvitað að 
þar er einnig um að ræða persónuupplýsingar. Í reglum dönsku hagstofunnar um trúnað í meðferð 
tölfræðigagna segir í 9. gr. um aðgang að persónuupplýsingum í Ríkisskjalasafninu: „Á grundvelli 
skjalasafnslaga eiga gögn sem eru grundvöllur tölfræðiútreikninga og hafa varðveislugildi, að varðveitast í 
Ríkisskjalasafninu. Um er að ræða persónugreinanleg gögn um einstaklinga."2

Hingað til hefur Hagstofan afhent Þjóðskjalasafni margvísleg gögn sem liggja til grundvallar 
hagskýrslugerðar. Gögn sem eru bæði með og án persónuupplýsinga og eru lykilheimildir í 
sagnfræðirannsóknum, manntalsgögn, verslunarskýrslur, búnaðarskýrslur, útflutningsskýrslur o.fl. Þeir 
gagnagrunnar sem Hagstofan tekur saman í dag ættu eðlilega að rata til Þjóðskjalasafns í þeim mæli sem 
það er talið þjóna framtíðarrannsóknarhagsmunum, að mati safnsins. Sú áhersla sem lögð er á eyðingu 
tölfræðigagna hjá Hagstofunni á sér ekki stoð í viðmiðunum Sameinuðu þjóðanna eða í evrópskum 
viðmiðunum um hagskýrslugerð, að því að séð verður.

1 http://www.dst.dk/da/omds/lovgivning.aspx.
2 Hér er að finna reglur um trúnað í meðferð tölfræðigagna dönsku hagstofunnar. Sjá 
http://www.dst.dk/da/omds/lovgivning.aspx. Textinn á dönsku: „9. Adgang til individdata i Statens Arkiver.
Efter Arkivlovens bestemmelser skal data, som er grundlag for statistikfremstillingen og findes bevaringsværdige, 
arkiveres i Statens Arkiver. Der er tale om individdata med identifikation."
3 Sjá http://www.hagstofa.is/Pages/14 og http://www.dst.dk/da/OmDS/lovgivning/code-of-practice-
adfaerdskodeks.aspx.

